
	తే.	
శ్రుతులు గలఫల మిమ్మహోన్నతునికథలు, వినుఁడు చరణద్వయంబు గల్గినఫలంబు

పాయక ప్రదక్షిణంబులు సేయుఁ డుత్త, మాంగము గలందులకు మ్రొక్కుఁ డచ్యుతునకు.

	తే.	
వినుఁడు సురలార మునులార వీను లలర, భావనారాయణునకు సద్భక్తితోడ

ధరణిఁ జాఁగిలి మ్రొక్కిన ధన్యతముఁడు, నిఖిలలోకైకపూజ్యుఁ డై నివ్వటిల్లు.

	క.	
ముద మొదవఁగ నీస్వామికిఁ, గదసి ప్రదక్షిణము భక్తిఁ గావించుమహా

సదమలతరమానసులకుఁ, బదపదమున నశ్వమేధఫలము లభించున్.

	తే.	
భృగుదినంబున నీజగద్విభుని నెవ్వఁ, డవిరళంబుగ నభిషేక మాచరించు

వాఁడు నిస్తులశాశ్వతైశ్వర్యధుర్యుఁ, డగుచు ధాత్రీతలంబున నతిశయిల్లు.

	తే.	
అవని నెవ్వండు భావనారాయణునకుఁ, గుసుమమాలిక లర్పించుఁ గోర్కి మీఱ

నతఁ డదభ్రసుఖావహం బైనయట్టి, దివ్యదేహంబు దాల్చి నర్తించు దివిని.

	తే.	
భావనారాయణాహ్వయస్వామిమ్రోలఁ, గడఁగి మంగళదీప మేఘనుఁడు నిలుపు

నతనిఘోరాఘనిచయంబు లళికి యుఱకుఁ, గమలమిత్రోదయమునఁ జీఁకటులువోలె.

	తే.	
గుడపయోఘృతమిశ్ర మై గుబులుకొను హ, విష్య మెవ్వాఁడు స్వామి కర్పించు భక్తి

వితతముగ నాతఁడు పునరావృత్తిరహిత, శాశ్వతబ్రహ్మలోకైకసౌఖ్య మొందు.

	క.	
ఇద్ధరణీధరుప్రసాదము, శుద్ధాత్ముం డగుచు ముదము సొం పెనలారన్

సిద్ధార్థమాత్ర మెవ్వఁడు, సిద్ధంబుగ మెసఁగు నతఁడు సిద్ధార్థుఁ డగున్.

	వ.	
అని చెప్పి మఱియు నిట్లనియె.

	సీ.	
భావనారాయణదేవుని సేవింపఁ, దప్పక యేఁటేఁటఁ దవిలి యేను

సంతసంబున ధనుస్సంక్రమణంబుల, వాణీయుతుండనై వచ్చుచుందు

		 ఈ పేజీలో చివరి మార్పు 5 డిసెంబరు 2022న 01:22కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

